VISITAS GUIADAS AOS PARQUES

Parque da Alameda. Iniciado no século XIX, componse de tres partes ben diferenciadas: o paseo da Alameda, a carballeira de Santa Susana e o paseo da Ferradura. Interesante pola variedade de especies arbóreas, polas súas edificacións (capela de Santa Susana, Igrexa do Pilar, quiosco da música, banco acústico..),  esculturas, fontes, miradoiros...
Parque de Belvís. Situado na valgada de Belvís está rodeado de muros e presidido por edificios históricos como o convento de Belvís e o seminario Menor. Abrangue un antigo curtidoiro, hoxe en vías de transformación en Centro de Interpretación Ambiental. Con áreas diferenciadas, nel atópanse os novas hortas de Belvís, un espazo de cultivo hortícola para o uso da cidadanía, especialmente das persoas maiores.     

Parque da Granxa do Xesto. Espazo para o lecer nas abas do monte Pedroso,  con pequenos lagos alimentados por auga de minas. Conta con 3 km de paseos, parque infantil, diversos elementos deportivos e unha tranquila cafetería con boas vistas sobre toda a cidade.

Parque de San Domingos de Bonaval. Neste parque localízase o moderno edificio do Centro Galego de Arte Contemporáneo e o Museo do Pobo Galego, aloxado nun antigo convento de orixe medieval. Ademais do antigo cemiterio, conta con fontes, canles e pequenos alxibes. O arboredo histórico confírelle un interese botánico, a engadir aos valores culturais do Parque.  

Parque da Música en Compostela. O río Corvo forma nel un fermoso estanque que xunto co Auditorio de Galiza estruturan o parque. Destaca, pola súa altura e cor, a escultura surrealista do artista galego Eugenio Granell. Cunha gran variedade de vexetación, ten ademais  boas vista da cidade histórica de Santiago. 

Parque Vista Alegre. Chamado tamén Finca Simeón polos antigos, conta cunha casona tipo colonial que hoxe se denomina “Casa Europa” e funciona como residencia universitaria. Neste parque tamén están situados o Centro de Estudios Avanzados, a escola de Estudios Musicais e a sede en Galiza da Sociedade Xeral de Autores e Editores. Contén árbores froiteiras (maceiras, pereiras, laranxeiras, figueiras...,) e ornamentais (palmeiras, camelias, araucaria,...) e unha carballeira.

Parque Eugenio Granell. Atópase na Pontepedriña, na zona coñecida como o Paxonal. É o parque máis extenso da cidade. Atravesado polo río Sar, ten dous miradoiros que permiten contemplar fermosas vistas da cidade.  Conta cunha extensa carballeira e un vello bosque de ribeira moi ben conservado.

Visitas a outros parques: previa solicitude.

                                                                                                                                                                                                                                                                                      

ROTEIROS GUIADOS POLOS  RÍOS

Roteiro polo río Sarela:

Opción 1: Dende a Ponte do Romaño ata a Ponte de Lermo

Lonxitude do roteiro: 1.760 m

Dificultade: baixa (aconsellable calzado resistente a auga)

Duración: aprox. 2 horas

É un tramo de especial interese natural, xeolóxico e botánico. Ademais dun rico bosque de ribeira destacan diversas construcións que utilizaban o  auga do río para as súas actividades: a fábrica de curtidos Vilas; os muíños da Agra, de Casal da Horta e de Lermo. Tamén podemos atopar pontes e pontellas con interese histórico como é o caso da ponte dos Tres Ollos.

Opción 2: Dende a Ponte de Lermo ata a Ponte Sarela

Lonxitude do roteiro: 2.820 m

Dificultade: baixa

Duración: aprox. 2 horas

Despois dunha primeira etapa no que se pode gozar dos valores naturais do río e da ribeira, imos acompañar o río no seu tramo máis urbano  primeiro entre o parque de Galeras e a finca do Espiño e despois polo Carme de Abaixo, o rueiro das Figueiriñas ou as casas da ribeira de San Lourenzo. Un sendeiro circula paralelo ao río e dende el pódense ver antigo curtidoiros, muíños, lavadoiros,...

Roteiro polo río Corvo

Dificultade: baixa

Duración: aprox. 1 hora e media

Iniciamos o roteiro en Meixonfrío, no nacemento do río. Seguimos o seu curso atravesando os parques de Salgueiriños, Ponte Mantíbel, Pablo Iglesias, Fermín Bouza Brey e Alexandre Bóveda para chegar ao Parque da Música en Compostela onde forma unha grande lagoa que rodea o Auditorio de Galiza. O río Corvo continua o seu percorrido ata o parque de Galeras onde desemboca no río Sarela.

Roteiro polo río Sar. Parque de Brandía

Dificultade: baixa

Duración: aprox. 1 hora

Iniciamos o roteiro na papeleira de Brandía e seguimos o seu curso ao longo do parque de Brandía, que é un dos máis grandes de Santiago, e que foi recuperado no ano 2002. Ten unha superficie total de 95.693 m2. Nel podemos atopar un edificio con xardíns históricos, zonas deportivas, fermosas carballeiras, un bosque de ribeira con abundante vexetación, ...
Roteiro polo río Tambre. A Barciela – Área recreativa O Refuxio.

Dificultade: baixa

Duración: aprox. 1 hora (ida e volta)

O percorrido iníciase na N-550, pouco antes de entrar no núcleo de Sigüeiro; discorre case todo por unha pista sen asfaltar paralela o río Tambre, cun bosque de ribeira con ameneiros, freixos, salgueiros, e abeleiras, entre os que non é difícil ver a garza ou o corvo mariño. Ao final do percorrido duns 2 Km atópase a insua do Refuxio, un espazo acondicionado para o lecer, onde se pode gozar da auga e da sombra das árbores.

Roteiro polo río Tambre. Área recreativa de Chaián.

A área está acondicionada para gozar e descansar en contacto coa natureza. Pode servir de inicio ou fin dun percorrido pola marxe do Tambre ata A Barciela duns 13.5 Km de distancia. O río Tambre ten a cualificación de LIC e está incluído na Rede Natura 2000, na que tamén está o seu afluente, o río Sionlla,  que desemboca no Tambre preto de Chaián.
CONTACTO

Para solicitar participar no programa de visitas guiadas 

VIVE A PRIMAVERA

Correo-e: medioambiente@santiagodecompostela.org

Fax: 981 542 368

PARQUE PABLO IGLESIAS

